
kommunuval

Magnus Rasmussen,
Borgarstjóri í Runavíkar Kommunu

Hesi næstur árini verður 
tað ein høvuðsuppgáva hjá 
býráðnum at framtíðar­
tryggja kommununa.

Tað sigur Magnus Ras­
mussen, borgarstjóri í Runa­
víkar Kommunu.

Hann hevur verið borgar­
stjóri í fýra ár og hann bjóðar 

seg fram at taka eitt tørn 
afturat.

- Eg stilli upp aftur á vali­
num, sum verður í heyst og 
fái eg møguleikan at verða 
borgarstjóri aftur, taki eg 
eisini av tí tilboðnum.

Hann sigur, at næstu árini 
standa nakrar stórar upp­
gávur fyri framman.

Í gjár varð spakin settur í 
at byggja nýggju fimleikar­
høllina -Støkkhøllina- og hon 
fer at binda fitt av pengum.

Tilsamans er tað ein íløga 
upp á 34 milliónir.

Men so arbeiðir býráðið 
eisini við eini trý ára 
verkætlan at útvega meiri 
vatn til kommuna, tí tá ið 
turkur er, mangla tey vatn.

Tað skal gerast við eini 
vatnveiting úr fjøllinum 
oman fyri Skála og so skal 

leiðing leggjast eftir botni á 
Skálafirði, yvir í Runavík.

Brunnurin omanfyri 
bygdina á Skála er so mikið 
høgt uppi, at tað er óneyðugt 
við pumpum fyri at fáa 
vatnið upp aftur í Runavík.

Hetta er ein vatnveiting, 
sum eisini kostar góðar 30 
milliónir, men sum tryggjar 
teimum á báðum ørmunum 
á Skálafirði reint vatn.

- Vit hugsa ikki bara um 
vanlig húski, men eisini um 
at tryggja vinnuni nóg mik­
ið av reinum vatni, sigur 
borgarstjórin.

Vatnveitingin og fim­
leikarhøllin verða sostatt tær 
dýrastu íløgurnar

Men so arbeiðir býráðið 
eisini við at útvega fleiri 
grundstykki.

- Vit miðja eftir at út­

vega grundstykki í øllum 15 
bygdum í kommununi, tí tað 
er umráðandi, at øll føla seg 
sum part í felagsskapinum 
og tí royna vit at skipa um­
støðurnar so væl sum gjør­
ligt í øllum bygdum, sigur 
hann. 

Hann sigur, at hetta er 
fyri at framtíðartryggja 
kommununa.

- Vit mugu ikki koma í ta 
støðu, at vinnulívið verður 
tarnað av vatntroti ella at 
fólk ikki kunnu búsetast her 
tí onki grundstykki eru, sigur 
Magnus Rasmussen.

Hinvegin er kommunan 
væl fyri við skúlum og 
barnaansing.

Men tað verður eisini 
eitt tak at lúka treytirnar í 
spillivatnsætlanina, sum lóg­
in krevur, at vit skulu hava.

Tryggja framtíðina
Otto West, 
borgarstjóri í Hvalba

Tey næstu fýra árini 
mugu bæði hørð og bleyt 
virði setast á dagsskránna 
hjá kommununi.

Tað heldur Otto West, 
borgarstjórin.

Sjálvur hevur hann 
ikki tikið støðu til um 
hann stillar upp aftur.

- Eg kundi hugsað 
mær at havt eitt sindur 
meiri frí, men nú fáa vit 
at síggja.

Hann sigur kortini, at 
stillar hann upp aftur, 
og verður hann valdur, 
hevði hann eisini tikið 
av einum tilboði at verði 
borgarstjóri aftur, skuldi 
tað komi hartil.

Undir øllum umstøð­

um heldur Otto West, at 
nøkur tøk skulu takast 
í Hvalbiar Kommunu í 
næsta valskeiði.

-Tað verður neyðugt 
at gera umstøðurnar á 
havnalagnum rundan um 
flakavirkið á Hamranesi 
betri, so at tey fáa betri 
pláss fyri treylarum og 
bingjum, tí har er ov 
trongt.

Ein møguleiki er at 
fylla út á sjógv vestanfyri 
flakavirkið.

- Tað verður helst eisini 
so, at vit noyðast undir 
ein barnagarð, tí tað krev­
ur nútíðin, heldur hann.

- Skulu vit fáa fólk at 
trívast, noyðast vit helst 
undir ein barnagarð, legg­
ur hann afturat.

Otto West sigur, at kan­
ningar eru settar í verk at 
vita, hvat tað kostar at 
byggja ein barnagarð og, 
hvat hann kostar at reka.

Somuleiðis skal ar­
beiðið at bøta um skúlan,  
halda fram, umframt alt 
tað dagliga at fríðka um 
og halda reint og nossligt, 
sigur borgarstjórin.

Hørð og 
bleyt virði

Sigurð Simonsen,
borgarstjóri í Fuglafjarðar 

kommunu

Sigurð Simonsen, sum í 
12 ár hevur virkað sum 
borgarstjóri í Fuglafjarðar 
kommunu, er til reiðar 
at taka eitt tørn afturat í 
sessinum.

- Eg stilli upp aftur á 
kommunuvalinum í nov­

ember, og tá ið eg stilli upp, 
sigi eg samstundis, at eg eri 
sinnaður at halda fram sum 
borgarstjóri, um tað stendur 
mær í boði, sigur hann. 

Sigurð Simonsen tók 
fyrstu ferð sæti í kommu­
nustýrinum í Fuglafirði 1. 
januar 1993 og hevur so­
statt verið virkin kommu­
nalpolitikari í 20 ár. 

- Vit hava seinastu árini 
fingið nøkur viðurskifti 
upp á pláss í kommunu­
ni. Barnaansingarøkið er 
væl fyri, vit hava raðfesta 
mentanarøkið og tekniska 
økið, og vit hava eisini tikið 
eitt tak við kloakkskipan­
ini.

- Tey bæði økini, sum 
nú serliga skulu raðfestast 
næstu árini, halda vit eru 

skúlaøkið og sosiala økið. 
- Vit samstarva við 

Eystur kommunu um 
framhaldsdeildina í fólka­
skúlanum, og vit umhugsa 
nú í felag at byggja eina 
nýggja framhaldsdeild á 
Kambsdali. Samstundis 
trongir skúlin í Fuglafirði 
til ábøtur og at verða ný­
mótansgjørdur, sigur Sig­
urð Simonsen.

- Vit hava í longri tíð 
roynt at fingið eitt ellis- 
og røktarheim í Fuglafirði, 
men higartil eru vit ikki 
sloppin upp í part. Vit vilja 
sera gjarna betra um til­
boðini hjá teimum eldru, 
og vit halda, at eitt røktar­
heim eigur at verða gjørt í 
Fuglafirði, sigur hann.

Skúlamál og sosial­
mál standa fremst

Johan Christiansen, 
borgarstjóri í Eystur kommunu

Seinastu fýra árini hevur 
Johan Christiansen verið 
borgarstjóri í samanløgdu 
Eystur kommunu, sum um­
fatar Gøtu og Leirvík. Og 
hann er til reiðar at halda 
fram.

- Nú eru eingir listar 
gjørdir enn, men eg ætli 
mær at stilla uppaftur. 
Valið ger sjálvandi av, hvør 
kann blíva borgarstjóri, 
men stendur tað mær 
í boði at halda fram, so 
taki eg av, sigur Johan 
Christiansen. 

Hvørji mál heldur tú, 
at Eystur kommuna skal 
raðfesta høgt næstu fýra 
árini?

- Vit eru væl ávegis við 
útbyggingum á fleiri økj­
um, og vit skulu halda 
fram við hesum arbeiði. Vit 
skulu framhaldandi veita 
góðar tænastur til barna­
familjurnar, og heldur enn 
at fara at veita ein barna­

kekk, kundu vit hugt eftir 
foreldragjaldinum á dag­
stovnunum. Eldraøkið hjá 
okkum er eisini væl út­
bygt, men har er okkurt 
at gera afturat. Vit hava 
eisini gjørt útbyggingar 
á ítróttarøkinum, og tað 
kundi verið spennandi at 
hildið fram við tí. 

- Ein stór avbjóðing 
hjá okkum er tann sama, 
sum føroyska samfelagið 
generelt hevur, og tað er 
at steðga fráflytingini. Har 
hava vit onkur hugskot 
um, hvussu vit kunnu 
gera tað, sigur Johan 
Christiansen. 

Vit eru væl 
ávegis


